
劇名  Name of Play  : 弊傢伙，老細唔見咗! 

劇作者 Script writer : 何文祖老師 

故事大綱 Synopsis : 

大家有沒有想過天空沒有太陽，早上沒有陽光，電視沒有畫面，而銀包又沒有錢呢? 這些事情

固然恐怖，但對於劇中的年青人來說，簡直是小事一樁，因為他們面對的是更大的危機，至於

是什麼危機，就是返工到月尾出糧的時候，老闆無故失蹤的危機。你沒有聽錯，是老闆無緣無

故失蹤的大…危…機! 

第一場  《老細去咗邊?》 

 

旁白        ：(後台) 各位朋友大家好！你地有無諗過天空無咗太陽，日頭無咗陽光，電視無咗畫面，而銀包又無

哂錢呢? 呢 D 事情固然恐怖，但對於以下呢班年青人黎講簡直係濕濕碎。因為佢地面對嘅係更大的

危機，之於係咩危機，就係打打下工去到差唔多月尾出糧嘅時候，無厘頭咁唔見咗老細嘅危機。你

無聽錯，係無厘頭咁唔見咗老細的大…危…機! 

(幕開) 

(辦公室內上班時間，除了攝影師外，其他員工偷懶地工作) (電話響) 

公關         ：(接電話)喂，夢星星娛樂，有咩幫到你?！想要歌手唱 PARTY，你想要咩歌手呀? PETER PAN?等我

睇下個期先……OK 啦，8000 元兩首歌……吓？3000 蚊叫 PETER PAN 唱 3 首歌?你以為我地無生意

可以收平 D? 我地係夢星星娛樂，唔係懞盛盛娛樂呀，無錢就唔好叫歌星唱歌啦，你都傻 GE。(收

線) 

化妝師      ：(娘娘腔)PA 姐姐，PA 姐姐，做咩咁嬲姐，對皮膚唔好架，費時一陣我又要幫妳做 FACIAL。 

公關          ：咩我地生意真係咁差咩！收多少少錢都唔得? 

化妝師      ：乖女，唔好發脾氣，其實都無咩所謂啦，收平 D 接多 D JOB，人人有工做(指向其他人)，你話唔

好咩? 

公關          ：喂，你睇吓個隻 MAGGIE 姐！(二人偷望 MAGGIE)由朝早返工照鏡照到依家，咩都唔駛做，人工

仲要係全公司最高!難為咗阿強(指向強)，執相執到無停手，想吊頸都無時間。 

化妝師      ：老細梗係 LIKE 佢先至咁快做到經理啦！(緊張)唔講，呀姐過緊來!(彈回位) 

MAGGIE   ：(大聲) 各位停一停， 聽我講幾句。(各人望向經理)最近公司生意唔好，我好想了解下發生咩

事…(大家互相對望)唔好周圍望，逐個講。就你先啦，阿康。 

化妝師      ：吓！我呀? 我剩係識化妝…我…我唔曉啊… 

MAGGIE  ：咁阿強呢? 

阿強          ：經理你見啦，我執相靠對眼，都無時間用個腦。 

MAGGIE  ：你，NANCY，你負責搵生意，點解搞成咁? 

公關           : MAGGIE 姐，妳唔係失憶吓！上年社會運動加中美毛衣戰，個市係點大家都知啦，我已經盡力接

JOB，不過有 D 價錢太低，我唔想做爛個市。 

MAGGIE  ：公司有 RULES！睇嘢唔好咁短線，可能個客會再搵我地呢? 

公關          ：(突爆)個客話要 PETER PAN 3000 蚊唱 3 首歌！我都想為公司好姐，3000 蚊 3 首呀，MAGGIE 

姐，妳成日陪老細唱 K，不如妳去唱(拍枱走人)。 

(康想追出) 

MAGGIE：唔好理佢。 

音樂總監 ：(舉手)身為音樂總監我想講兩句……其實我地 D 歌手係有 D OUTDATED。唔係話唱得唔好，係唔夠

新鮮。 

MAGGIE ：唔夠新鮮? 

音樂總監 ：即係要繼續搵新人，唔識教到佢地識，形象應該更 SHARP 更鮮明。 

MAGGIE ：(興奮)講得好！BEN 你有咩意見? 

音樂助理  :  我…我無意見 

音樂總監 ：但係公司要預多少少 BUDGET 搵人同訓練，MAGGIE 姐！ 

MAGGIE ：放心，我依家就搵老細傾.(走後台)(各人回位工作)(過一會回來)各位，你地有無見過或者搵過老細? 

音樂總監 ：我前日 EMAIL 段 DEMO 佢無覆。 

阿強         ：呢幾日都無見佢返公司。 

化妝師      :  話時話真係唔見佢喎。 

MAGGIE  :  等我再打多次電話先。(眾人望 MAGGIE) (去了留言信箱)喂老細，MAGGIE 呀，聽到我呢個 CALL

就快 D 覆我啦。 

音樂總監 ：老細好少咁無交帶。 

化妝師     ：(驚)老細會唔會因為 D 生意睇唔開…… 

攝影師     ：早知幫佢影定多 D 靚相！等佢屋企人有得選擇，擺車頭都唔失禮。 

化妝師     ：我…我從來都未試過幫死人化妝架!我好驚啊! 

MAGGIE ：夠啦！唔好再嘈啦! 

(公關回到 OFFICE) 

化妝師    ：NANCY，老細失蹤咗。 

公關         ：月尾先玩失蹤，MAGGIE 姐，咁份糧點算先?有無搵佢屋企? 

MAGGIE ：佢無親無故，自己一個人住，公司無佢地址。我睇過公司 ACCOUNT， 應該出到呢兩三個月糧。 

音樂總監 ：唉，出糧都搞成咁，莫講話要搞新人培訓。 

MAGGIE ：我會繼續聯絡老細，有詳消息再 WHATSAPP 大家。 

音樂總監 ：咁我地要唔要搵佢? 

MAGGIE ：等我搵就得啦。 

音樂總監 ：OK。收到。咁依家仲做唔做試音? 

MAGGIE  :  AUDITION 照做， 大家千祈唔好將老細失蹤件事揚出去! 

化妝師     ：死啦，我依家覺得公司好好好恐怖。 

公關           :  咩意思? 

化妝師       : (鬼聲) 點知下一個消失的係邊個? 

公關         ：神經，有汗出無糧出先至係最恐怖! 

第二場  《試音大會》 

 

(試音大會現場，除化妝師及公關外，其他員工均出席，試音者在後台開聲） 

(試音主評是音樂總監，MAGGIE 經理亦是坐上客，音樂助理拿著名單負責流程，攝影師負責拍攝試音者) 

音樂助理   : (指示試音者甲入場)查若高，到你啦。 

音樂總監  ：你係查若高?  

試音者甲  ：係，我係查若高。 

音樂總監  ：你…你有無第二個名? 

試音者甲  ：無，不過有人叫我查高若，EM。。係啦，查高若(傻笑)。 

音樂總監  ：OK，阿高若，呀若高，你依家可以開始啦。 

(音樂開始，幼稚兒歌一首，試音者甲未能跟音調及節拍唱歌) 

音樂總監   : (不耐煩)(按下釘釘) 夠了，夠了，你可以走了。 

試音者甲 ：(無耐) 我仲未唱完……! 

音樂總監 ：下星期將收到我地通知，請……（試音者甲開門離開） 

音樂助理 ：(指示試音者乙入場)萬紀柏，到你啦。(再大聲)萬紀柏，到你啦! 

試音者乙 ：吓，到我啦?(衝入場) 

MAGGIE   : (笑)你叫萬紀柏?點解會有咁 GE 名? 係味真名? 

試音者乙   : (遲幾秒)我唔知啊，我由細到大都係咁叫，咩都唔知。 

MAGGIE   : (笑)START WHEN YOU ARE READY。 

(音樂開始) (韓國女團歌一首)(試音者乙嘗試又唱又跳，惟節拍永遠都慢) 

MAGGIE   : (大笑) 哈哈哈，(按下釘釘)夠啦，夠啦，我想問邊位幫你改名的?佢真係有 D 見地喎!(哈哈大笑) 

你可以走啦。 

試音者乙 ：(傻笑)多謝欣賞，多謝多謝，我仲有一隻舞想跳俾你地睇…… 

MAGGIE   : 夠啦，你跳得好好啦，下星期將收到我地通知，請…… 

音樂總監 ：今天勞累咗成日都無一個好，真係激死！係咪已經見哂所有人? 

音樂助理  : (看著名單)仲有一個叫 KELVIN 嘅。 

MAGGIE ：快 D 叫佢入黎。 

音樂助理 ：KELVIN，到你啦。 

KELVIN    ：到我，非常好。 

音樂總監 ：你係 KELVIN?(KELVIN 點頭)可以開始。 

(音樂起，KELVIN 唱得很好，亦有台風，KELVIN 唱完副歌為止) 

(音樂總監及 MAGGIE 拍手) 

音樂總監  ：EXCELLENT，我非常滿意你的表現。 

MAGGIE    : 你願唔願意同我地公司合作? 

KELVIN      : MY PLEASURE。 

MAGGIE    : 咁就好啦，一陣我地簽份合約，恭喜你成為夢星星娛樂的一份子。 

KELVIN     ：OH，THANK YOU! 

音樂總監  ：依家你可以出去休息下，等一陣我地會有同事同你簽約。 

KELVIN     ：YEAH，SEE U GUYS! 

MAGGIE    : (放鬆)好啦，終於搵到個正常 D! 

音樂總監  ：黎緊日子仲要有排訓練，希望佢可以更有進步。話時話，有無老細消息呀? 

MAGGIE    : 暫時無啊!我每日早晚都搵佢…… 

音樂總監  ：佢唔出現我地點挨落去? 

MAGGIE   : 唉，唯有見步行步啦…… 

(暗燈) 

 

 

 

 

 

 

 

 

 

 

 

 

 

 

 

 

 

 

 




